
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

UO‘K: 677:338.5
TO‘QIMACHILIK SANOATINI 
RIVOJLANTIRISH MEXANIZMINING 
IQTISODIY SAMARADORLIGI
Nurullayeva Mexribon Muratovna 
Toshkent to‘qimachilik va yengil sanoat instituti mustaqil izlanuvchisi

Annotatsiya. Tezisda to‘qimachilik sanoatini iqtisodiy rivojlantirish mexanizmining holati va 
samaradorligini uzatish qobiliyati mezoni orqali diagnostika qilish masalalari ko‘rib chiqiladi. Tadqiqotning 
maqsadi zanjir chuqurligi indeksi o‘sishining shakllanish manbalarini ajratishga imkon beruvchi chuqurlashish 
manbai koeffitsiyenti orqali mexanizmning boshqaruv ta’sirini natijaga aylantirish darajasini, ya’ni uning uzatish 
samaradorligini miqdoriy baholashdan iborat. O‘zbekiston to‘qimachilik eksportining 2020–2025-yillardagi 
bo‘g‘inlar bo‘yicha dinamikasi tahlil qilinib, zanjir chuqurligi indeksining o‘zgarishi bo‘g‘inlar kesimida 
dekompozitsiya qilindi. Natijalar mexanizmning uzatish samaradorligini yanada oshirish imkoniyatlari 
mavjudligini ko‘rsatdi: uch yillik o‘rtacha chuqurlashish manbai koeffitsiyenti 0,433 ni tashkil etdi. 2021-yilda 
kuzatilgan zanjir sayozlashuvi mexanizmning tashqi bozor o‘zgarishlariga sezgirligini ko‘rsatgan bo‘lsa, 
2025-yilda indeks o‘sishining 41,0 foizi yuqori bo‘g‘inning kengayishi, qolgan qismi esa quyi bo‘g‘indagi 
qisqarish bilan bog‘liq bo‘lgan.

Kalit so‘zlar: rivojlantirish mexanizmi, uzatish samaradorligi, to‘qimachilik sanoati, zanjir chuqurligi indeksi, 
chuqurlashish manbai koeffitsiyenti.

Abstract. This thesis examines the diagnosis of the state and efficiency of the economic development 
mechanism of the textile industry based on its transmission capacity. The purpose of the study is to quantitatively 
assess the mechanism’s ability to transform managerial influence into outcomes, that is, its transmission 
efficiency, using the deepening source coefficient, which makes it possible to distinguish the sources contributing 
to the growth of the value chain depth index. The dynamics of Uzbekistan’s textile exports by value chain stages 
for 2020–2025 were analyzed, and changes in the value chain depth index were decomposed by stages. The 
results indicate that there is further scope to improve the transmission efficiency of the mechanism: the three-
year average deepening source coefficient amounted to 0.433. While the value chain shallowing observed in 
2021 demonstrated the mechanism’s sensitivity to changes in external market conditions, in 2025, 41.0% of the 
index growth was associated with the expansion of the higher stage, while the remaining share was related to 
the contraction of the lower stage.

Keywords: development mechanism, transmission efficiency, textile industry, value chain depth index, 
deepening source coefficient.

K I R I S H
To‘qimachilik sanoatini iqtisodiy rivojlantirish mexanizmining samaradorligi boshqaruv ta’sirining zanjirdagi 

tarkibiy o‘zgarishga aylanish darajasi bilan o‘lchanadi. Ishlab chiqarish yoki eksport hajmining o‘sishi o‘z-o‘zicha 
mexanizmning to‘g‘ri ishlayotganini bildirmaydi, zero zanjir chuqurligi indeksining o‘sishi ikki tubdan farqli yo‘l 
bilan — yuqori bo‘g‘inning haqiqiy kengayishi yoki past bo‘g‘inning qisqarishi — orqali yuzaga kelishi mumkin. 
Bu ikki holat tashqi ko‘rinishda bir xil natija (indeksning o‘sishi) bersa-da, ularning iqtisodiy mazmuni tubdan 
farq qiladi: birinchisi mexanizmning haqiqiy samaradorligini, ikkinchisi esa tashqi bozor konyunkturasidagi 
o‘zgarishlarning ta’siri bilan bog‘liq bo‘lishi mumkin. Mazkur tezisning maqsadi mexanizmning uzatish 
samaradorligini, ya’ni boshqaruv ta’sirining natijaga qanchalik to‘liq aylanayotganini, chuqurlashish manbai 
koeffitsiyenti orqali miqdoriy baholashdan iborat.

Diagnostikaning nazariy asosi oldingi bosqichda ko‘rib chiqilgan resurslarga yuqori darajada bog‘liqlik 
mexanizmi bilan bog‘lanadi: agar xomashyo mavjudligi rag‘batlantirish tuzilmasi orqali rivojlanishni cheklovchi 
omilga aylansa, bu holat mexanizmning tashqi shokka nisbatan sezgirligida, ya’ni uzatish samaradorligining 
davriy pasayishida, aniq iz qoldirishi kerak. Shu bois ikki tahlil darajasi — mexanizm samaradorligining umumiy 

diagnostikasi va resurslarga yuqori darajada bog‘liqlik holatlarining alohida tahlili — bir-birini nazariy jihatdan 
to‘ldiruvchi yondashuv sifatida qaraladi.

Diagnostik farq amaliy jihatdan muhim, chunki u boshqaruv uchun ikki tubdan farqli signal beradi: agar 
o‘sish yuqori bo‘g‘inlarning kengayishi hisobiga shakllansa, amaldagi rivojlantirish choralarini izchil davom 
ettirish maqsadga muvofi q bo‘lishi mumkin, agar u qisqarish hisobiga bo‘lsa, amaldagi chora-tadbirlarning 
natijasi tashqi va tarkibiy omillarga yuqori darajada bog‘liq bo‘lishi mumkin, uning manbai tugagach o‘sish 
to‘xtaydi. Shu bois indeksni yagona ko‘rsatkich sifatida talqin qilish boshqaruv qaroriga noto‘g‘ri asos berishi 
mumkin.

T A D Q I Q O T  M E T O D O L O G I YA S I
Zanjir bo‘g‘inlari tashqi iqtisodiy faoliyat tovar nomenklaturasi kodlari asosida uch guruhga — ip-kalava 

va tolalar (2-bo‘g‘in), matolar (3-bo‘g‘in), tayyor mahsulot (4-bo‘g‘in) — bog‘landi, jinlash bo‘g‘ini esa tola 
eksportining amalda to‘xtatilgani sababli hisobdan chiqarildi. Zanjir chuqurligi indeksi birinchi bobda asoslangan 
formula bo‘yicha, eksport tarkibining bo‘g‘inlar bo‘yicha ulushidan hisoblandi, uning o‘zgarishi esa bo‘g‘inlar 
bo‘yicha dekompozitsiya qilindi, ulushlar yig‘indisi birga teng bo‘lgani sababli o‘zgarish faqat qayta taqsimot 
hisobiga yuzaga keladi.

Indeks o‘sishining turli manbalarini, ya’ni yuqori bo‘g‘inning kengayishi va quyi bo‘g‘inning qisqarishi 
hisobiga yuzaga kelgan tarkibiy o‘zgarishlarni ajratish uchun

chuqurlashish manbai koeffi  tsiyenti kiritildi:

          (1)

bunda ΔEL⁺ — to‘rtinchi bo‘g‘in eksportining ijobiy o‘zgarishi, ΔE2⁻ — ikkinchi bo‘g‘in eksportining salbiy 
o‘zgarishi. Koeffi  tsiyent birga yaqin bo‘lganda chuqurlashuv yuqori bo‘g‘inning kengayishi hisobiga, nolga yaqin 
bo‘lganda esa quyi bo‘g‘inning qisqarishi hisobiga yuzaga kelgan bo‘ladi.

T A H L I L  V A  N A T I J A L A R
Zanjir chuqurligi indeksining 2020–2025-yillardagi trayektoriyasi va uning mexanizm rejim zonalariga 

nisbati 1-rasmda, eksport dinamikasi esa 1-jadvalda keltirilgan.

1-rasm. Zanjir chuqurligi indeksining trayektoriyasi va mexanizm rejimi, 2020–2025-yillar1

1  Manba: muallif hisob-kitoblari.

1-jadval
To‘qimachilik eksportining zanjir bo‘g‘inlari bo‘yicha dinamikasi2

Yil 2-bo‘g‘in, mln $ 3-bo‘g‘in, mln $ 4-bo‘g‘in, mln $ Jami, mln $ d indeksi
2020 1 302,1 183,4 628,4 2 113,9 0,341

2022 1 769,2 386,2 1 139,1 3 294,5 0,404

2025 931,8 352,2 1 498,2 2 782,2 0,602
O‘rtacha yillik o‘sish, % −6,47 +13,94 +18,98 +5,65 ×

2021-yilda indeks 0,341 dan 0,303 ga tushib, zanjir sayozlashgan; sababi jahon bozorida paxta tolasi 
narxining ko‘tarilishi bo‘lib, u kalava ip eksportini eng foydali yo‘nalishga aylantirgan — bu xomashyo omiliga 
yuqori darajada bog‘liqlikning amaliy namoyon bo‘lishi sifatida baholanishi mumkin. 2022-yildan boshlab indeks 
barqaror o‘sishga o‘tib, 2025-yilda 0,602 ga yetgan va o‘tish rejimi zonasiga kirgan, biroq bu o‘sishning tabiati 
alohida tekshirishni talab qiladi.

Indeks o‘zgarishining bo‘g‘inlar bo‘yicha dekompozitsiyasi va chuqurlashish manbai koeffi  tsiyenti 2-jadvalda 
va 2-rasmda keltirilgan.

2-jadval
Zanjir chuqurligi indeksi o‘zgarishining bo‘g‘inlar bo‘yicha dekompozitsiyasi3

Yil Δd 2-bo‘g‘in hissasi 3-bo‘g‘in hissasi 4-bo‘g‘in hissasi Kch

2021 −0,038 +0,034 +0,011 −0,083 ×

2022 +0,101 −0,113 +0,035 +0,180 0,538

2023 +0,049 −0,049 −0,001 +0,099 0,351

2025 +0,171 −0,174 +0,010 +0,335 0,410

2-rasm. Chuqurlashishning manbai: yuqori bo‘g‘in 
kengayishi va quyi bo‘g‘in qisqarishining nisbati4

2  Manba: muallif hisob-kitoblari.
3  Manba: muallif hisob-kitoblari.
4  Manba: muallif hisob-kitoblari.

2025-yilda indeksning 0,171 punktga o‘sishi to‘rtinchi bo‘g‘inning 399,1 million dollarlik kengayishi va ikkinchi 
bo‘g‘inning 574,9 million dollarlik qisqarishi natijasida yuzaga kelgan, chuqurlashish manbai koeffitsiyenti esa 
0,410 ni tashkil etib, o‘sishning atigi 41,0 foizi haqiqiy kengayishga, 58,3 foizi (yaxlitlashsiz) esa qisqarishga 
to‘g‘ri kelishini ko‘rsatadi. Uch kuzatuv (2022, 2023, 2025) bo‘yicha o‘rtacha koeffitsiyent 0,433 ga teng.

Olingan natijalar birinchi bobda ko‘rib chiqilgan xomashyo omiliga bog‘liqlik haqidagi nazariy yondashuv 
bilan mos keluvchi empirik holatlarni namoyon etadi: 2021-yilda kuzatilgan sayozlashuv tashqi narx omillarining 
zanjir tarkibiga ta’siri bilan izohlanib, nazariy modelda ilgari surilgan bog‘liqliklarning amaliy jihatdan ham 
namoyon bo‘lishini ko‘rsatadi.

Bu holat nazariy yondashuvning statistik ma’lumotlar asosida qo‘shimcha ravishda asoslanishini ko‘rsatadi, 
chunki u faqat konseptual asoslash bilan cheklanmaydi.

Chuqurlashish manbai koeffitsiyentining diagnostik ahamiyati alohida ta’kidlanishi lozim. Agar tahlil 
faqat indeks darajasi bilan cheklansa, 2025-yilning 0,602 ko‘rsatkichi ishonchli yutuq sifatida baholanadi. 
Dekompozitsiya natijalari esa ushbu ko‘rsatkichni yanada batafsil talqin qilish zarurligini ko‘rsatadi: 
yaxshilanishning yarmidan ko‘prog‘i qisqarish, ya’ni cheklangan manbaga ega jarayon hisobiga hosil bo‘lgan. 
Ikkinchi bo‘g‘in nolga yaqinlashgach, bu manba tugaydi va keyingi o‘sish faqat to‘rtinchi bo‘g‘inning haqiqiy 
kengayishini talab qiladi — bu esa aynan mexanizmni takomillashtirishning uzoq muddatli vazifasidir.

Amaliy nuqtai nazardan, natijalar monitoring tizimida zanjir chuqurligi indeksining o‘zi emas, uning 
dekompozitsiyasi kuzatilishi zarurligini ko‘rsatadi, aks holda boshqaruv qarorlarini shakllantirishda ko‘rsatkichning 
manbalari yetarlicha hisobga olinmasligi mumkin. Tadqiqotning cheklovi shundaki, tahlil kengaytirilgan TIF 
TN qamrovi asosida amalga oshirildi va to‘rt xonali kod darajasidagi aniqlashtirilgan hisob keyingi tadqiqot 
bosqichini talab qiladi.

Xalqaro qiyosda aniqlangan qonuniyatlar va vaqt kesimidagi dekompozitsiya natijalari shuni ko‘rsatadiki, 
xomashyo mavjudligi tarmoq rivojlanishi uchun muhim resurs bo‘lib, uning iqtisodiy samarasi rag‘batlantirish 
tuzilmasi va qayta ishlash zanjirining rivojlanganlik darajasiga bog‘liq. Ushbu holat statik qiyosda ham, dinamik 
tahlilda ham izchil namoyon bo‘ladi.

Ushbu xulosa oldingi bosqichda taklif etilgan zanjirga mos rag‘batlantirish modeli bilan bevosita bog‘lanadi: 
agar rag‘bat resursi bo‘g‘inlar bo‘yicha differensiallashtirilmasa, tarkibiy yaxshilanish faqat tashqi konyunktura 
yordamida, ya’ni past bo‘g‘in daromadining tabiiy pasayishi orqali yuzaga keladi. Bunday yaxshilanishning 
shakllanishida boshqaruv choralaridan tashqari bozor konyunkturasi omillari ham sezilarli rol o‘ynashi mumkin, 
shu bois uni barqaror rivojlanish dalili sifatida qabul qilish metodologik jihatdan asossizdir.

X U L O S A  V A  T A K L I F L A R
O‘tkazilgan diagnostika to‘qimachilik sanoatini iqtisodiy rivojlantirish mexanizmining uzatish samaradorligini 

yanada oshirish imkoniyatlari mavjudligini ko‘rsatdi hamda zanjir chuqurligi indeksining o‘sishini baholashda 
uning shakllanish manbalarini alohida tahlil qilish zarurligini asosladi. Chuqurlashish manbai koeffitsiyentining 
0,433 darajasidagi o‘rtacha qiymati tarkibiy yaxshilanishda yuqori bo‘g‘inlarning haqiqiy kengayishi bilan 
bir qatorda tashqi va tarkibiy omillarning ham sezilarli ta’siri mavjudligini ko‘rsatadi. 2021-yilda kuzatilgan 
sayozlashuv esa mexanizmning tashqi bozor o‘zgarishlariga sezgirligini namoyon etib, uning barqarorligini 
oshirishga qaratilgan chora-tadbirlarni yanada takomillashtirish zarurligini ko‘rsatadi.

Amaliy nuqtai nazardan, monitoring amaliyotiga indeks darajasidan tashqari uning dekompozitsiyasini 
kiritish zarur. Keyingi tadqiqotlarda koeffitsiyentni to‘rt xonali kod darajasida aniqlashtirish va uni panel 
ma’lumotlar asosida hududlar kesimida sinash dolzarb yo‘nalish hisoblanadi.

